
Il master da tgira – la chombra pitschna è sceptica 
Reglar en l’entira Svizra las professiuns da sanadad

DA CLAUDIA CADRUVI / ANR

� Las professiuns da sanadad sin il 
stgalim dal bachelor vegnan unifitga­
das. Il cussegl dals chantuns ha appro­
và ier la lescha. El ha refusà dad inte­
grar il master da tgira en la lescha. Su­
let per l’osteopatia è prescrit in master.
Sco professiuns da sanadad en il senn da 
la lescha valan tgirunzas, spendreras, cus­
segliadras da nutriment, fisioterapeutas, 
ergoterapeuts, spezialists per egls ed 
osteopats. Lur scolaziun e las pretensiuns 
per cumpetenzas duain vegnir unifitga­
das en l’entira Svizra. La lescha regla la 
renconuschientscha da diploms da l’ex­
teriur ed introducescha in register per 
questas clamadas. La finamira è d’aug­
mentar la segirtad per ils pazients.

Anc nagin master per tgira
Da discutar ha dà schebain ins duess in­
tegrar, sper il master per l’osteopatia, er 
in master da tgira. Gliez na portia nagut 
per la segirtad dals pazients, ha ditg Jo­
achim Eder (pld/ZG). I muntia mo ina 
academisaziun che saja cumbinada cun 
dapli prestige e pli autas pajas e che cu­
stia consequentamain dapli. Sch’i sa svi­
luppeschia pli tard in cler profil da pro­
fessiun per in master da tgira possian ins 
anc adina integrar quel en la lescha.

Las associaziuns professiunalas hajan 
giavischà il master ch’ins dovria cunzunt 
en cas da tgira fitg cumplitgads u per pa­
zients cun malsognas cronicas, ha ditg 
Paul Rechsteiner (ps/SG). Che ina tgirun­
za cun in master custia dapli sa chape­
schia da sasez. Ils temps che la tgira ve­
gnivia prestada da dunnas a moda carita­

tiva sajan passads. Tgirunzas sin il stga­
lim dal master pudessan distgargiar ils 
medis, ha ditg Werner Luginbühl (pbd/
BE). Empè da scolar ina massa chars me­
dis pudessan ins promover questa furma­
ziun. La chombra pitschna n’ha betg sa 
laschà persvader ed ha refusà cun 20 cun­
ter 18 vuschs il master per tgira en la le­
scha. 

In register da tgirunzas e spendreras
Autras disposiziuns èn stadas incontesta­
das: Scolas che vulan porscher furma­
ziuns da sanadad dovran in’accrediziun. 
Tgi che vul pratitgar en atgna responsa­
bladad dovra ina lubientscha dal chan­
tun. Diploms da l’exteriur vegnan renco­
nuschids sch’els valan sco equivalents als 
diploms svizzers. Tgi che violescha la le­

scha sto quintar cun in avertiment, cun 
ina reprimanda u cun in chasti d’enfin 
20000 francs. En cas grevs relascha la 
surveglianza chantunala in scumond da 
pratitgar la professiun.

L’Uffizi federal per sanadad maina in 
register da las professiuns da sanadad. En 
quel figureschan tut las persunas cun ils 
diploms descrits. Las autoritads chantu­

nalas annunzian al register mesiras disci­
plinaras, chastis u scumonds da pratitgar.

Il cussegl naziunal ha da tractar sco se­
gunda chombra la fatschenta.

Dapertut tuttina: Las reglas da scolaziun e pratica en las clamadas da sanadad duain vegnir unifitgadas en Svizra. KEYSTONE

In register naziunal 
per cancer

(sda) La Svizra survegn in register na­
ziunal per cancer. Er il cussegl dals 
chantuns beneventa l’introducziun 
d’ina tala banca da datas. La chombra 
pitschna ha approvà sco segunda 
chombra unanimamain il project.

Malsognas dal cancer duain vegnir 
registradas en l’avegnir en l’entira 
Svizra a moda eguala. Il register mai­
na datas da basa davart la persuna, la 
diagnosa, l’emprim tractament ed il 
decurs da la malsogna. 

Il register serva a la prevenziun, 
duai gidar a diagnostitgar ad uras e 
duai gidar a meglierar il tractament. 
Igl è prevedì ch’ils spitals e medis ston 
annunziar ils cas da cancer al register 
chantunal. Lez maina vinavant las da­
tas en furma anonimisada al register 
naziunal. En monitorings annuals e 
rapports pli approfundads duain las 
datas vegnir evaluadas.

«En Svizra survegnan mintg’onn 
38000 umans cancer», ha ditg il mi­
nister da sanadad Alain Berset. «Passa 
16000 umans moran mintg’onn da la 
malsogna.» Intgins chantuns e singu­
las vischnancas enconuschan gia in 
register da cancer.

«Schi chegl è betg en de plaschevel»
Taglia sen diesel per maschinas da pista

DA GION NUTEGN STGIER / ANR

� Siva tgi igl cunsegl naziunal veva 
gio approvo la proposta da principi da 
deliberar las maschinas da far pista 
dalla taglia sen diesel ò er igl cunsegl 
digls cantuns do gleisch verda per la 
revisiun parziala dalla lescha. S’an­
gaschea ferm a favour dallas pendicu­
laras è cunzont er Stefan Engler. Bunas 
novas da Berna er per las pendicularas 
grischunas e per las pendicularas da nos­
sa regiun. Unanim ò igl cunsegl digls 
cantuns sustignia la revisiun parziala dal­
la lescha da taglia sen diesel tgi prevei da 
deliberar las maschinas da far pista da 
chella imposta. Igl zarcladour 2015 veva 
gio igl cunsegl naziunal approvo la mida­
da parziala da chella lescha e chegl cun 
109 tar 66 vouschs. Ossa marde passo è 
damai er suando igl cunsegl digls cantuns 
agl giaveisch dallas societads da pendicu­
laras tgi benevaintan fitg chella decisiun. 
La midada da chella lescha è cunzont suc­
cedeida sen proposta digl cunsiglier digls 
cantuns Isidor Baumann (pcd) digl can­
tun Uri. Ple tgi la mesadad dalla taglia 
sen benzin e diesel geia a favour dallas 
veias, punctuescha el.  Maschinas da pi­
sta dovran nignas veias e perchegl dues­
san las pendicularas betg aveir da paer 
ena taglia sen diesel per chels vehichels. 

Quatter milliuns damanc expensas 
sulet per las pendicularas grischunas
Sa mess aint fitg per la deliberaziun dalla 
taglia sen carburonts ò cunzont er Stefan 
Engler, igl cunsiglier digls cantuns da 
Surava. El dei tgi tenor ena retschertga 
fatga tar las pendicularas grischunas 
spargnan chellas tuttegna quatter mil­
liuns francs cun betg aveir da paer la ta­
glia sen diesel. Gist da preschaint geigl 
betg schi bagn allas pendicularas, uscheia 
tgi mintga reducziun da taglia fetscha 

bagn, accentuescha Engler. Scu igl cun­
segl naziunal ò er igl cunsegl digls stands 
dantant lia saveir navot da promover ma­
schinas da pista tgi emettan pi pacas sub­
stanzas nuschevlas. Cotras èn er maschi­
nas da far pista sainza filter da particlas 
deliberadas dalla taglia sen diesel.

Da gronda impurtanza pigl avigneir
Cun plascheir vegia el piglia cunaschien­
tscha dalla novitad positiva da Berna, ò
detg Peter Engler, igl directour da Lai
Pendicularas SA. An en anviern dovra
igl menaschi tuttegna tranter 300 000 e

350 000 liters diesel per en mez milliun
francs. Anc seia betg ancunaschaint
quant tgi la confederaziun restituescha
per liter, ma el chinta cun 30 anfignen
50 raps, uscheia tgi dat alla fegn finala
ena bela somma, menziunescha Peter
Engler. Pigl avigneir seia da gronda va­
lour schi las pendicularas vegian betg da
paer taglia sen diesel ed el spetga cun
tensiun scu tgi igl regulativ sa preschain­
ta. Mintga ordinaziun tgi la confedera­
ziun ed igl cantun dismetta vegia ena
vart positiva, dei Peter Engler. «Schi
chegl è betg en de plaschevel», ò el detg

marde cun neir ad ureglia la buna nova
dalla tgesa federala.  Plascheir dalla de­
cisiun dalla «tgombra pitschna» a Berna
ò er Christian Prinz, igl directour admi­
nistrativ da Savognin Pendicularas SA.
Er schi la somma tgi la confederaziun
paia anavos per mintga liter diesel seia
betg anc publica seia mintga gudogn
supplementar bagnnia. Prinz dei tgi
eneda cursava la somma da 530 francs
per 1000 liters diesel e chegl fiss tutte­
gna en po, dei Prinz. Proximamaintg
vigna el a sa profondar cun chel tema
dalla taglia sen diesel.

Obligaziun planisada 
da controllar las pajas 

è dispitaivla

� (rtr) Cun la revisiun da la lescha d’egua­
litad duain interpresas pli grondas manar
atras controllas da paja. L’economia è cun­
ter la revisiun. Per las organisaziuns da la­
vurants na basta la revisiun betg. Per la vart
da l’economia è la revisiun da la lescha
d’egualitad surproporziunda, birocratica e
nunnecessaria. L’uniun sindicala svizra
SGB beneventa ch’il cussegl federal vul
prender mesiras pli liantas cuntger la dis­
criminaziun da paja. El stoppia dentant
smetter da vesair l’egualitad da pajas sco
program da bell’aura, uschia la SGB. Pli­
navant pretendan pliras organisaziuns da
lavurants sancziuns en cas da surpas­
saments. Sancziuns u chastis n’èn dentant
betg previs en la revisiun da la lescha.

Las pendicularas grischunas on vers 270 maschinas da far pista ed an en anviern dovran chellas bler diesel. Aint igl avigneir on las 
pendicularas betg ple da paer taglia pigl diesel da chels vehichels. FOTO G. N. STGIER

Process SI – lungs 
chastis d’arrest per 
ils quatter Iracais

� (rtr) A Blinzuna cuntinua il process
cunter quatter Iracais che duain avair pre­
parà in’attatga terroristica en Svizra. En il
process d’indizis propona la procura pu­
blica federala lungs chastis d’arrest per ils
commembers probabels dal Stadi Islamic.
Per l’accusà principal propona la procura
publica il chasti maximal da 7,5 onns ar­
rest. Per ils dus ulteriurs accusads preten­
da ella chastis da 5,5 e 2,5 onns. La pro­
cura publica argumentescha quai cun in­
dizis concrets ch’ils umens hajan preparà
in’attatga en Svizra. Tuts quatter sajan in
privel per la segirezza publica. Per prote­
ger la populaziun haja la procura publica
immediat laschà arrestar ils suspectads e
betg spetgà fin ch’i dettia plans per in at­
tentat concret. Ils quatter Iracais refusan
d’esser commembers da la gruppa da ter­
ror e d’avair collavurà cun l’organisaziun.

